
Nod ac 
amcanion
y llyfr
Nod y llyfr hwn yw cynnig dadansoddiad cymdeithasegol o swyddogaeth addysg mewn 
cymdeithas. Bydd y llyfr hwn yn cychwyn drwy gynnig trosolwg o rôl a swyddogaeth addysg 
yn y gymdeithas gyfoes, cyn symud ymlaen i drafod patrymau a thueddiadau cyrhaeddiad a 
chyfranogiad grwpiau gwahanol o fewn cymdeithas. Elfen bwysig o’r llyfr yw trafod ac archwilio rôl 
addysg yn y gymdeithas a dylanwad anghydraddoldeb cymdeithasol ar gyrhaeddiad addysgol a 
phrofiadau unigolion. 

Bydd y llyfr hefyd yn cyflwyno nifer o bersbectifau cymdeithasegol a’u safbwyntiau allweddol 
ar addysg. Wrth drafod damcaniaethau cymdeithasegol allweddol, bydd y llyfr hwn yn amlygu’r 
gwahaniaeth barn sy´n bodoli ynglŷn â’r modd y mae’r system addysg yn cynnal neu’n dadwneud 
anghydraddoldeb cymdeithasol. 

Un o nodau allweddol y llyfr hwn yw trafod datblygiad addysg o fewn cyd-destun Cymreig, gan 
fanylu ar bolisïau addysg unigryw Cymru yng nghyd-destun y Gymraeg, dwyieithrwydd a datganoli.  

Cyflwyniad: Rôl 
a swyddogaeth 
addysg yn y 
gymdeithas gyfoes  
Mae’r system addysg yn strwythur hynod bwysig o fewn cymdeithas. Mae’n strwythur sydd yn 
cael dylanwad mawr ar fywydau unigolion ac ar y ffordd y mae unigolion a grwpiau o bobl yn cael 
eu dosbarthu, neu eu rhannu, o fewn cymdeithas. Yn wir, mae gennym ni i gyd, fwy na thebyg, 
brofiad personol o’r system addysg, gan amlaf fel disgyblion ysgol neu fyfyrwyr prifysgol. Mae’r 
system addysg yn cael dylanwad mawr arnom, yn enwedig yn ystod ein blynyddoedd cynnar, ond 
mae hefyd yn cael dylanwad mawr ar weddill ein bywydau ar ôl i ni adael y system addysg ffurfiol 
fel oedolion. Yn wir, gall y system addysg ddylanwadu ar y math o waith yr ydym yn ei wneud, 
ein cyflog blynyddol, ein hiechyd, lle rydym yn byw a phwy yw ein ffrindiau. Yn gysylltiedig â hyn 
mae’r system addysg yn aml yn cael ei hystyried yn ffactor allweddol wrth i ni drafod y rhaniadau 
cymdeithasol sy’n bodoli o fewn cymdeithas, gan gynnwys rhaniadau ar sail rhywedd (gender), 
dosbarth cymdeithasol (social class), hunaniaeth rywiol ac ethnigrwydd (ethnicity). Yn ganolog 
i hyn mae cwestiynau ynglŷn â beth yw rôl a swyddogaeth addysg yn y gymdeithas gyfoes. Ai 
dim ond trosglwyddo gwybodaeth a sgiliau defnyddiol o un genhedlaeth i’r llall yw nod y system 
addysg, neu oes mwy iddi na hynny yn unig?

Mae’n bosib dadlau bod swyddogaeth addysg yn y gymdeithas gyfoes yn ehangach na dysgu 
cwricwlwm addysgol i ddisgyblion yn unig. Mae nifer o gymdeithasegwyr yn pwysleisio rôl y system 
addysg wrth drosglwyddo normau a gwerthoedd cymdeithas i blant a phobl ifanc. Pwrpas addysg 
yn ôl nifer o gymdeithasegwyr yw cymdeithasoli (socialisation) disgyblion i ddeall pa ymddygiad 
sy’n dderbyniol o fewn y gymdeithas. Mae hefyd yn drwydded i fyw yn y gymdeithas. Er enghraifft, 
yn ôl y damcaniaeth strwythurol swyddogaethol mae sefydliadau cymdeithas yn cyfrannu at 
gynnal y gymdeithas honno a sicrhau consensws gwerthoedd ac mae’r teulu a’r system addysg yn 
enghreifftiau pwysig o’r fath sefydliadau.  Tra bod y teulu yn gyfrifol am gymdeithasoli cynradd (sef 
dysgu bwyta, ymolchi, siarad, a sut i ymddwyn), mae’r system addysg yn gyfrifol am gymdeithasoli 
eilaidd (secondary socialisation). Mae cymdeithasoli eilaidd fel arfer yn golygu sefydlogi 
personoliaethau unigolion a chymdeithasoli unigolion i dderbyn normau a gwerthoedd ehangach 
y gymdeithas y tu hwnt i’r trefniant penodol sydd ganddynt o fewn eu teuluoedd. Pwrpas addysg 
felly, yw paratoi disgyblion ar gyfer eu rolau yn y byd gwaith ar ôl iddynt adael y system addysg.  

Yn ôl rhai damcaniaethwyr, pwrpas y system addysg yw rhannu unigolion i rolau penodol o fewn 
y gymdeithas ac mae cymdeithasoli eilaidd yn y system addysg fel dysgu cydweithio ag eraill a 
pharchu awdurdod yn rhan bwysig o’r broses paratoi ar gyfer byd gwaith. Yn ganolog i hyn mae’r 
cysyniad o feritocratiaeth (meritocracy), sef bod unigolion yn cael eu dosbarthu i swyddi a rolau 
penodol mewn cymdeithas, yn unol â’u gallu academaidd a’u nodweddion personol. 

Eisiau mwy o wybodaeth am gymdeithasoli o fewn y teulu?

Beth am ddarllen PAAC 2 Y Teulu er mwyn darllen ymhellach am gymdeithasoli o  
fewn y teulu. Cliciwch yma am wybodaeth bellach.

https://www.porth.ac.uk/en/collection/paac-pecyn-adnoddau-amlgyfrwng-cymdeithaseg

Tra bod damcaniaeth strwythurol swyddogaethol yn nodi bod y system addysg yn gwneud 
cyfraniad cadarnhaol i gymdeithas, nid yw pob un persbectif cymdeithasegol yn cytuno. Yn ôl 
cymdeithasegwyr sydd yn cefnogi damcaniaethau gwrthdaro (conflict theories) mae’r system addysg 
yn cael ei defnyddio i atgynhyrchu rhaniadau cymdeithasol o fewn cymdeithas, gan gadw pŵer a 
chyfoeth yn nwylo rhai unigolion, tra’n eithrio eraill. Er enghraifft, mae Marcswyr yn credu bod y 
system addysg yn ail-greu rhaniadau cymdeithasol drwy baratoi’r genhedlaeth nesaf o weithwyr 
ar gyfer y system gyfalafol. Mewn modd tebyg mae ffeministiaeth yn pwysleisio bod y system 
addysg wedi ei threfnu er mwyn sicrhau safle israddol y ferch mewn cymdeithas. Tra bod gwahanol 
gymdeithasegwyr yn anghytuno ar beth yn union yw pwrpas a dylanwad y system addysg, un peth 
sydd yn sicr yw bod y system addysg yn dylanwadu’n fawr ar brofiadau bywyd o fewn cymdeithas.

Cyrhaeddiad 
addysgol

9
A D D Y S G



10
A D D Y S G

Cyrhaeddiad 
addysgol

Tra bo’r rhan fwyaf o blant yng Nghymru yn mynd 
i’r ysgol, gydag eraill yn cael ei dysgu yn y cartref, 
a yw’r system addysg yn trin pob un plentyn yn 
gyfartal? Yn ganolog i’r cwestiwn yma mae angen 
ystyried a yw plant o gefndiroedd amrywiol yr un mor 
llwyddiannus â’i gilydd o fewn y system addysg. Mae 
ymchwil cymdeithasegol yn awgrymu bod unigolion o 
gefndiroedd gwahanol yn cael canlyniadau amrywiol 
o fewn y system addysg. Yn benodol, mae nifer o 
astudiaethau’n awgrymu bod dosbarth cymdeithasol, 
rhywedd (gender) ac ethnigrwydd (ethnicity) disgyblion 
yn ffactorau o bwys wrth ystyried cyrhaeddiad addysgol 
a bod plant o rai cefndiroedd yn tueddu i fod yn llai 
llwyddiannus nag eraill yn y system addysg. Mae cau’r  
bwlch yma mewn cyrhaeddiad addysgol wedi bod yn 
un o brif amcanion polisi addysg Llywodraeth Prydain a 
Llywodraeth Cymru ers nifer o ddegawdau.

CWESTIWN:
Pam fod y bwlch yma mewn cyrhaeddiad addysgol mor bwysig?

ATEB:
Mae eich cyrhaeddiad addysgol yn effeithio ar ba gymwysterau byddwch yn eu hennill yn yr ysgol. 
Er enghraifft, sawl TGAU neu Lefel A sydd gennych. Gall hyn gael effaith ar y math o swyddi byddwch 
yn eu gwneud ar ôl gadael yr ysgol a maint y cyflog (wage) byddwch yn ei ennill. 

Dosbarth cymdeithasol

Mae cyswllt clir rhwng dosbarth 
cymdeithasol plant a’u cyrhaeddiad 
addysgol. Mae plant o gefndir dosbarth 
canol yn tueddu i ennill cymwysterau 
gwell yn yr ysgol na phlant o gefndir 
dosbarth gweithiol. Un ffordd o fesur 
cyrhaeddiad addysgol plant yw cymharu 
canlyniadau plant sydd yn derbyn prydau 
ysgol am ddim, â phlant nad ydynt yn 
derbyn prydau ysgol am ddim. Mae’r 
duedd hon yn cael effaith ar fywydau 
unigolion ar ôl iddynt adael yr ysgol ac 
ymuno â’r byd gwaith. 

Datblygodd Howard Becker (1952) 
y cysyniad o ddamcaniaeth labelu 
(labelling theory) yn ei waith i esbonio 
pam fod plant o ddosbarthiadau cymdeithasol gwahanol yn cael canlyniadau amrywiol o fewn y 
system addysg. Yn ôl Becker, mae plant o ddosbarthiadau cymdeithasol gwahanol yn cael eu labelu 
gan athrawon, ar lefel isymwybodol (subconscious), yn blant galluog neu ddim, neu yn blant  sy’n 
ufudd neu ddim. Yn ei dro, mae hyn yn cyfrannu at ba mor llwyddiannus neu aflwyddiannus yw plant 
o fewn y system addysg. Gan adeiladu ar waith Becker, mae nifer o gymdeithasegwyr yn credu bod 
y system addysg yn labelu plant dosbarth gweithiol mewn modd negyddol, a bod hyn yn cyfrannu 
at eu perfformiad is o fewn y system addysg. Mae Marcswyr hefyd yn dadlau bod y system addysg 
yn trin plant o’r dosbarth gweithiol mewn ffordd lai ffafriol, a bod hyn yn ei dro yn paratoi plant o 
gefndiroedd dosbarth gweithiol at safle is o fewn y system economaidd. Yn y ddau achos hyn, gellir 
dadlau bod elfen o broffwydoliaeth hunangyflawnol (self-fulfilling prophecy) ar waith, ble mae 
disgwyliadau athrawon o blant o’r dosbarth gweithiol yn dod yn wir, wrth i blant symud drwy´r 
system addysg, i’r byd gwaith, ac i fywyd yn ehangach. 

Rhywedd (gender) 

Mae cyrhaeddiad addysgol plant hefyd yn amrywio yn ôl rhywedd. Un enghraifft o hyn yw bod 
merched, ar gyfartaledd, yn perfformion well na bechgyn o fewn y system addysg. Mae hyn yn wir am 
Gymru a hefyd yn berthnasol mewn nifer o wledydd ledled y byd. Er hynny, mae bechgyn a merched 
yn tueddu i astudio pynciau gwahanol yn yr ysgol. Er enghraifft, mae bechgyn yn fwy tebygol o 
astudio technoleg gwybodaeth a dylunio a thechnoleg, tra bod merched yn fwy tebygol o astudio 
ieithoedd a lletygarwch ac arlwyo.

Mae’n bosib dadlau bod y gwahaniaethau hyn mewn pynciau ysgol yn deillio o’r hen arfer o annog 
bechgyn i astudio pynciau a fyddai’n gymorth iddynt wrth chwilio am waith, tra byddai merched 
yn cael eu hannog i astudio pynciau a fyddai’n eu paratoi at fywyd tu allan i’r gweithle. Gwelwn 
yma ddylanwad agweddau a normau cymdeithasol ar rôl merched o fewn y teulu ac mewn bywyd 
yn ehangach. Mae hyn yn cael ei adlewyrchu yn astudiaeth glasurol Sue Sharp, Just a Girl (1994) a 
gymharodd ddisgwyliadau merched ysgol yn y 70au a’r 90au. Tra oedd gan ferched ysgol y 70au yr 
uchelgais o briodi a chael plant, roedd merched y 90au yn llawer mwy hyderus ac uchelgeisiol gan 
osod eu bryd ar yrfa ac ennill cyflog da.

Erbyn hyn mae merched yn perfformio’n well na bechgyn yn 
y system addysg, bron ym mhob pwnc, o addysg gynradd i 
addysg uwch. Yn ei dro, mae hyn yn codi cwestiynau pwysig 
ynglŷn â pham mae bechgyn erbyn hyn yn tangyflawni o 
fewn y system addysg.

Munud i feddwl
Er bod merched ar gyfartaledd yn gwneud yn well na 
bechgyn o fewn y system addysg, mae dynion yn tueddu i 
ennill cyflogau uwch na merched yn y byd gwaith.

•  Beth, yn eich barn chi, sydd tu cefn i hyn?
•  Pa gamau dylid eu cymryd i fynd i’r afael â hyn?

Ethnigrwydd (Ethnicity) 

Mae ethnigrwydd hefyd yn ffactor sy’n effeithio ar gyrhaeddiad addysgol disgyblion, wrth i blant 
o gefndiroedd ethnig gwahanol berfformio’n wahanol o fewn y system addysg. Yn ôl adroddiad 
diweddar i Lywodraeth Prydain gan Y Comisiwn ar Wahaniaethu ar Sail Hil ac Ethnigrwydd (2021) 
mae lefelau cyrhaeddiad addysgol yn y Deyrnas Unedig yn dueddol o amrywio yn ôl cefndiroedd 
ethnig disgyblion.  Er enghraifft, mae’r adroddiad yn cyfeirio at berfformiad is plant o gefndiroedd 
Du Caribïaidd o’i gymharu â phlant o gefndir gwyn Prydeinig ar lefel TGAU. Mae’r adroddiad hefyd 
yn nodi bod plant Indiaidd, Bangladeshaidd a Du Affricanaidd yn perfformio’n well ar lefel TGAU na 
phlant gwyn Prydeinig.

Mewn astudiaeth glasurol, daeth Bernard Coard (1971) i’r casgliad bod  hiliaeth sefydliadol 
(institutional racism) yn broblem o fewn y system addysg ym Mhrydain, ble roedd plant o 
gefndiroedd Gorllewin India yn cael eu trin yn llai ffafriol na phlant o gefndiroedd gwyn. Yn fwy 
diweddar mae nifer o academyddion a gwneuthurwyr polisi wedi dadlau mai tuedd diarwybod 
(unconscious bias) sydd tu cefn i’r modd y mae plant o gefndiroedd ethnig amrywiol yn cael eu 
trin yn wahanol o fewn y system addysg. Yn yr achos yma, nid yw athrawon (sydd yn tueddu i fod 
o gefndir ethnig gwyn) yn ymwybodol eu bod yn trin plant o gefndiroedd ethnig lleiafrifol mewn 
ffordd wahanol i blant gwyn. Er hynny, dadleua Tate a Page (2018) fod y cysyniad o tuedd diarwybod 
yn cael ei ddefnyddio fel esgus i esbonio hiliaeth o fewn y system addysg. Dadleua Tate a Page 
fod hiliaeth o fewn y system addysg yn deillio, nid o arferion athrawon unigol, ond o strwythurau 
addysgol a chymdeithasol sydd yn cael eu rheoli drwy bŵer pobl wyn. 

Adroddiad Y Comisiwn ar Hil a Gwahaniaethu ar Sail Ethnigrwydd (2021):
Cliciwch yma am wybodaeth bellach. 

Mae croestoriadedd (intersectionality)  hefyd yn gysyniad pwysig i’w trafod mewn perthynas ag 
ethnigrwydd a chyrhaeddiad addysgol. Mae croestoriadedd yn golygu bod unigolion yn aml yn cael 
eu hanfanteisio mewn sawl maes ar yr un pryd. Er enghraifft, mae’n bosib bod rhywedd, dosbarth 
cymdeithasol ac ethnigrwydd yn effeithio ar gyfleoedd unigolyn i lwyddo o fewn y system addysg.

Hunaniaeth Rywiol (LHDTC+)

Mae unigolion sy’n perthyn i’r gymuned LHDTC+ yn gallu profi 
anghydraddoldeb o fewn y sector addysg megis gwahaniaethu a 
bwlio yn seiliedig ar eu hunaniaeth rywiol (Stonewall). Mae’n bosib 
bod y profiadau yma’n effeithio ar eu cyrhaeddiad addysgol a’u 
profiadau ehangach o’r system addysg. Yn hanesyddol, roedd deddfau 
a pholisïau addysg yn aml wedi canolbwyntio ar normau heterorywiol 
(heterosexual) tra’n gwahardd normau cyfunrywiol. Enghraifft bwysig 
o hyn oedd Adran 28 o Ddeddf Llywodraeth Leol (1988) a oedd yn 
gwahardd hyrwyddo cyfunrywioldeb o fewn awdurdodau addysg lleol 
a chynghorau sir. Roedd hynny’n golygu nad oedd modd i aelodau o’r 
gymuned LHDTC+ (athrawon a disgyblion yn eu plith) fyw bywydau 
agored o fewn y system addysg. 

Ym maes Cymdeithaseg, mae theori cwiar yn gofyn i ni gwestiynu hunaniaethau deuaidd (binary 
identities) wrth ymdrin â rhywioldeb (sexuality). Mae Judith Butler (1993) yn ysgrifennu am yr 
hegemoni heterorywiol (heterosexual hegemony) a’r matrics rhywedd sy’n cymryd yn ganiataol 
mai perthynas heterorywiol yw’r norm cymdeithasol ac felly’n ymyleiddio unigolion o’r gymuned 
LHDTC+. 

Mae fframweithiau sy’n hyrwyddo heterorywioldeb hefyd yn amlwg o fewn y system addysg. Mae 
addysgeg cwiar (queer pedagogy) yn faes sy’n archwilio strwythurau a chwricwlwm sy’n hyrwyddo 
heterorywioldeb, tra‘n gallu ymyleiddio’r sawl nad yw’n cydymffurfio â hynny. Mae ymchwil 
Cocker et al (2019) yn adrodd ar homoffobia o fewn system addysg y DU. Mae’n adrodd bod yn 
rhaid i nifer o deuluoedd LHDTC+ ddod o hyd i strategaethau amgen er mwyn ceisio delio â disgwrs 
homoffobaidd mewn ysgolion. Noda ymchwil Carlile (2019) fod angen gwaith pellach o fewn 
ysgolion cynradd er mwyn cydnabod a dathlu perthnasau LHDTC+ a sicrhau addysg gynhwysol i 
bawb.

Eisiau gwybod mwy am ddylanwad dosbarth cymdeithasol, rhywedd ac ethnigrwydd   
ar gyrhaeddiad addysgol yng Nghymru?  Byddwn yn trafod cyrhaeddiad addysgol    
yng Nghymru yn ail hanner y llyfr hwn.

https://assets.publishing.service.gov.uk/government/uploads/system/uploads/attachment_data/file/974507/20210331_-_CRED_Report_-_FINAL_-_Web_Accessible.pdf

Persbectifau 
cymdeithasegol   
ar addysg

Eisiau dysgu mwy am bersbectifau cymdeithasegol? 

Chwiliwch am ‘Cyflwyniad i Gymdeithaseg’ ar borth adnoddau’r Coleg Cymraeg 
Cenedlaethol. Cliciwch yma am wybodaeth bellach. 

Damcaniaeth strwythurol swyddogaethol

Prif rôl addysg yn ôl Durkheim yw trosglwyddo normau a gwerthoedd 
cymdeithas i’r disgyblion. Yn ôl Durkheim,  yr ysgol yw’r gymdeithas ar 
raddfa fechan. Mae’r sgiliau, y normau a’r gwerthoedd a ddysgwyd yn 
yr ysgol yn hanfodol i ddisgyblion pan fyddant yn gadael yr ysgol. Mae’r 
system addysg yn sicrhau disgyblaeth drwy gosbi ymddygiad sydd yn torri 
rheolau. Mae addysg yn gofyn i ddisgyblion barchu awdurdod a rheolau 
gan ddysgu sut i gydweithio; sgiliau hollbwysig er mwyn sicrhau bod yna 
gonsensws gwerthoedd o fewn y gymdeithas. 

Adeiladodd Parsons ar waith Durkheim a chredai mai addysg yw un o’r prif gyfryngau cymdeithasoli 
sydd gan gymdeithas. Yn ôl Parsons, y teulu sy’n gyfrifol am gymdeithasoli cynradd a’r ysgol sy’n 
gyfrifol am gymdeithasoli eilaidd. Addysg yn ôl Parsons yw’r bont rhwng y teulu a’r gymdeithas 
ehangach. Roedd Parsons o’r farn fod llwyddiant y gymdeithas yn ddibynnol ar lwyddiant yr unigolyn, 
a hynny’n aml yn cychwyn o fewn y system addysg:

“...how the school class functions to internalize in its pupils both the commitments and capacities for 
successful performance of their future adult roles, and second of how it functions to allocate these human 
resources within the role structure of the adult society.” (Parsons 1959:297)

Credai Parsons mewn meritocratiaeth (meritocracy) lle mae pawb  yn 
cael yr un cyfleoedd i lwyddo gan eu bod yn cael eu trin yn gyfartal yn 
yr ysgol. Cred swyddogaethwyr fod aelodau’r gymdeithas yn cael eu 
dyrannu i swyddi  ‘pwysicaf’ y gymdeithas yn ôl eu teilyngdod. Ym marn y 
swyddogaethwyr, mae hynny’n beth cadarnhaol i’r gymdeithas gyfan.

https://www.porth.ac.uk/en/collection/paac-pecyn-adnoddau-amlgyfrwng-cymdeithaseg

CWESTIWN TRAFOD

•  Ai myth yw meritocratiaeth? 
•  Ydy meritocratiaeth yn digwydd go iawn o fewn ysgolion Cymru? 
•  Oes unrhyw ffactorau sy’n golygu bod unigolion yn cael eu trin yn wahanol?
•  Beth yw eich profiadau chi?

Bu damcaniaethau Durkheim a Parsons yn ddylanwad ar David Hargreaves (1975) . Beirniadodd 
Hargreaves y system addysg yn ysgolion Prydain am orbwysleisio gwerth yr unigolyn. Nododd fod 
ymrwymiad i werthoedd cyffredin yn bwysicach nag anghenion yr unigolyn. Hybodd Hargreaves 
solidariaeth gymdeithasol drwy ennyn ymwybyddiaeth disgyblion o’u cymunedau.  

CWESTIWN TRAFOD - YR YSGOL A’R GYMUNED

•  Ydych chi’n cael cyfleoedd i ddeall mwy am eich cymuned leol o fewn yr ysgol?
•  Beth yw eich profiadau chi o Fagloriaeth Cymru?

Damcaniaeth Farcsaidd 

Mae damcaniaeth Farcsaidd yn perthyn i ddamcaniaeth gwrthdaro sydd 
yn pwysleisio’r modd y mae gwrthdaro yn ganolog i gymdeithas. Mae’r 
Marcswyr, fel y swyddogaethwyr, yn gweld bod addysg yn paratoi plant 
ar gyfer y byd gwaith drwy drosglwyddo sgiliau a gwerthoedd iddynt. 
Ond y gwahaniaeth yw bod Marcswyr yn gweld y system addysg, nid fel 
rhywbeth llesol i unigolion a chymdeithas, ond fel dull o ecsbloetio’r 
dosbarth gweithiol (proletariat) gan y dosbarth rheoli (bourgeoisie). 
Dadleua’r Marcswyr mai rôl addysg yw sicrhau parhad cyfalafiaeth drwy 
greu’r genhedlaeth nesaf o weithwyr i’r system gyfalafol. Credant nad 
yw’r system addysg wedi ei threfnu i gyflawni anghenion y disgyblion 
unigol, ond yn hytrach, mae’r system wedi ei threfnu mewn ffordd sy’n 
cyflawni anghenion yr economi gyfalafol. 

Cred y Marcswyr fod y system addysg yn 
chwarae rhan allweddol mewn rheoli 
syniadau a disgwyliadau’r dosbarth 
gweithiol ynglŷn â’u lle nhw o fewn 
cymdeithas. Er enghraifft, credai Marx 
ym modolaeth ymwybyddiaeth ffug 
(false consciousness)  a oedd yn atal y 
gweithwyr rhag gweld eu bod yn cael eu 
hecsbloetio o fewn y gymdeithas gyfalafol. 
Adeiladodd Althusser (1972) ar y syniad 
yma gan nodi fod y system addysg yn 
rhan o gyfarpar ideolegol y wladwriaeth 
(ideological state apparatuses) a oedd 
yn cael eu defnyddio i reoli’r dosbarth 
gweithiol i dderbyn y drefn gyfalafol.

Unigolyn allweddol: Louis Althusser 

Ideology and Ideological State Apparatuses (1972)

Ymchwiliodd Althusser i’r ffordd roedd ideoleg yn cael ei defnyddio er mwyn creu unigolion dof sy’n 
dilyn y drefn heb ei chwestiynu. Mae Althusser yn Farcsydd sy’n trafod rôl ideoleg mewn rheoli’r 
dosbarth gweithiol. Mae addysg yn rhan hollbwysig o gyfarpar ideolegol y wladwriaeth gan fod 
disgyblion yn gynulleidfa gaeth i dderbyn y wybodaeth:

“No other ideological State apparatus has the obligatory (and not least, free) audience of the totality of 
the children in the capitalist social formation, eight hours a day for five or six days a week out of seven.” 
(Althusser 1972: 261).

Roedd Althusser yn credu nad 
oedd hi’n bosib i’r dosbarth rheoli 
ddominyddu drwy rym (force) yn 
unig. Roedd yn llawer haws rheoli 
drwy reoli syniadau (neu ideoleg) y 
dosbarth gweithiol. Yn draddodiadol 
yr eglwys (a chrefydd) oedd yn 
gwneud hyn, ond datblygodd y 
system addysg i gymryd eu lle wrth 
i syniadaeth grefyddol golli ei grym 
o fewn cymdeithas. Defnyddiwyd 
y system addysg i ddylanwadu ar 
blant a phobl ifanc i dderbyn trefn 
cymdeithas fel un deg, i ufuddhau 
i bobl mewn awdurdod, ac i fod yn 
ddof. 

Mae nifer o gymdeithasegwyr sy’n ysgrifennu 
yn y traddodiad Marcsaidd yn pwysleisio 
bodolaeth Cwricwlwm Cudd (Hidden 
Curriculum) o fewn y system addysg. Nid 
dim ond gwersi a phynciau traddodiadol 
y maes llafar sydd yn cael eu dysgu yn yr 
ysgol fel rhan o’r cwricwlwm ffurfiol. Yn 
hytrach, mae elfennau eraill o’r cwricwlwm 
yn cael eu haddysgu sydd yn ffocysu ar 
ddysgu agweddau, normau a gwerthoedd 
a phatrymau ymddygiad i blant. Yn ôl y 
Marcswyr mae plant yn dysgu dilyn rheolau 
cymdeithas, a threfn gymdeithasol,  fel rhan 
o’u haddysg. Mae hyn yn paratoi plant ar gyfer 
derbyn rheolaeth a threfn gymdeithasol y tu 
allan i’r ystafell ddosbarth a’r system addysg. 

Yn ôl ymchwil arloesol Bowles a Gintis 
(1976) ar ysgolion UDA, prif rôl  y system 
addysg yw atgynhyrchu’r gweithlu 
cyfalafol. Roedd y system addysg yn 
cyflawni hynny drwy atgynhyrchu 
gweithwyr gyda’r  agweddau a’r 
bersonoliaeth ‘gywir’. Datblygodd Bowles 
a Gintis waith Althusser ar y gwricwlwm 
cudd i esbonio sut mae’r system addysg yn 

creu gweithwyr i gyfalafiaeth heb i’r disgyblion wybod. Er enghraifft, un nodwedd o’r cwricwlwm 
cudd yw ‘derbyn hierarchaeth’ o fewn cymdeithas sy’n paratoi plant dosbarth gweithiol i dderbyn 
hierarchaeth ym myd gwaith. Nodant hefyd mai plant ufudd sy’n cael eu gwobrwyo o fewn y system 
addysg a gweithwyr ufudd sy’n cael eu cymeradwyo o fewn y system gyfalafol.  Dadleuir bod hyn yn 
cael sgileffeithiau pellgyrhaeddol ar unigolion wrth iddynt adael y system addysg a symud i weithio 
o fewn y drefn gyfalafol, ble mae’r gweithwyr yn cael eu hecsbloetio. 

Mae Paul Willis yn Farcsydd arall a astudiodd rôl addysg mewn cymdeithas gyfalafol. Daeth i 
ganlyniadau ychydig yn wahanol i Bowles a Gintis. Yn ei astudiaeth ‘Learning to Labour’ (1977) 
daeth Willis i’r casgliad mai dewis methu yn yr ysgol roedd plant y dosbarth gweithiol gan eu bod yn 
credu mai rhywbeth ar gyfer plant dosbarth canol oedd y system addysg. Yn ôl Willis, roedd plant 
y dosbarth gweithiol yn credu mai gwaith llafurio (manual work) oedd yn eu disgwyl ar ôl gadael y 
system addysg, ac nad oedd angen cymwysterau addysgol arnynt i wneud hynny. O ganlyniad, nid 
oeddent yn gweld gwerth mewn addysg gan fod cymdeithas wedi ei threfnu yn eu herbyn. 

Damcaniaeth ffeministaidd

Mae damcaniaeth ffeministaidd, fel Marcsaeth, yn perthyn i ddamcaniaeth gwrthdaro. Yn ganolog 
i ddamcaniaeth ffeministaidd mae’r gred bod merched yn cael eu hecsbloetio gan ddynion mewn 
nifer o agweddau amrywiol ar y gymdeithas. Yn wahanol i Farcsiaeth sydd yn credu mai’r dosbarth 
rheoli sy’n elwa o’r system addysg, mae damcaniaeth ffeministaidd yn credu mai dynion sy’n elwa o 
ddominyddu merched o fewn y system addysg ac yn y gymdeithas yn ehangach. Mae ffeministiaeth 
yn bersbectif sy’n ffocysu ar ymdriniaeth facro o’r gymdeithas a’i hymddygiad cyffredinol ac yn 
canolbwyntio ar strwythurau a sefydliadau mawr sy’n siapio ymddygiad unigolion ar lawr gwlad.
Mae damcaniaeth ffeministaidd yn ceisio deall y ffordd y mae anghyfartaledd rhywedd  yn cael ei 
ddysgu a’i wreiddio o fewn y system addysg, a sut mae’r anghyfartaledd hwn yn effeithio ar ferched 
tu allan i’r system addysg. Fel y Marcswyr, cred ffeministiaid ym modolaeth y cwricwlwm cudd o 
fewn y system addysg, sy’n dysgu merched i dderbyn trefn batriarchaidd cymdeithas. 

Cred ffeministiaid fod y system addysg yn 
sefydliad ble mae cymdeithasoli eilaidd, 
patriarchaidd, yn digwydd. O fewn y 
system addysg mae merched yn cael eu 
cymdeithasoli i dderbyn triniaeth wahanol 
bechgyn a merched o fewn cymdeithas. 
Nid yn unig mae hyn i’w weld yn y pynciau 
y mae bechgyn a merched yn eu hastudio, 
ond hefyd yn y modd y mae rolau rhywedd 
yn cael eu portreadu. 

GWAHANOL SAFBWYNTIAU O FEWN FFEMINISTIAETH

Er bod yna themâu cyffredin yn rhedeg drwy’r ddamcaniaeth ffeministaidd ar addysg (e.e. 
patriarchaeth), mae gwahanol garfannau o fewn ffeministiaeth, gan gynnwys:

Ffeministiaid rhyddfrydol – yn pwysleisio cyfle cyfartal o fewn y cwricwlwm i fechgyn a merched 
drwy agor yr un cyfleoedd addysgol i’r ddau ryw.

Ffeministiaid radical – yn dadlau bod angen mwy o newid radical i’r system addysg gan fod 
gwerthoedd patriarchaidd wedi treiddio i bob agwedd o’r diwrnod ysgol.

Ffeministiaid Marcsaidd – yn pwysleisio’r modd y mae’r system addysg yn atgyfnerthu ideoleg y 
dosbarth rheoli gan baratoi merched i weithio o fewn y system gyfalafol.

Ffeministiaid du – yn dadlau bod profiadau merched o gefndiroedd ethnig lleiafrifol yn wahanol 
i ferched o gefndiroedd gwyn, a bod disgwyliadau a stereoteipiau penodol i’w cyrhaeddiad 
addysgol nhw.

Mae nifer o ffeministiaid (e.e. Judith Butler) yn credu bod cymdeithas 
yn gorbwysleisio’r gwahaniaeth biolegol rhwng dynion a merched. 
Tra bod dynion a merched yn wahanol i’w gilydd, y normau a’r 
gwerthoedd cymdeithasol sydd i’w canfod o fewn cymdeithas sydd 
yn arwain at y ffordd mae cymdeithas yn trin merched a dynion yn 
wahanol.  Mae ffeministiaid sydd yn astudio’r system addysg yn aml 
yn cyfeirio at rôl y system addysg wrth greu ac atgyfnerthu’r normau 
a’r gwerthoedd hyn. 

Mae Heaton a Lawson (1996) yn cyfeirio at fodolaeth y cwricwlwm 
cudd o fewn y system addysg, ble mae rhai pynciau yn cael eu targedu 
at ferched ac eraill yn cael eu targedu at fechgyn. Yn ogystal â hynny, 
credant fod y deunyddiau dysgu (e.e. llyfrau dosbarth) a ddefnyddir 
o fewn yr ysgol yn cynnwys normau rhywedd ble mae merched yn 
gyfrifol am rai rolau penodol a bechgyn yn gyfrifol am rai eraill.

Yn ôl Sue Sharp (1994 a 2001) mae’r system addysg yn cynnwys gwerthoedd traddodiadol ynglŷn â 
rôl merched o fewn cymdeithas. Cred Sharp fod y system addysg yn dylanwadu ar y pynciau mae 
merched yn dewis eu hastudio yn yr ysgol, gan yrru merched tuag at bynciau “benywaidd” (e.e. 
pynciau yn ymwneud â gofal) a bechgyn at bynciau “gwrywaidd” (fel mathemateg a thechnoleg 
gwybodaeth). Canlyniad hyn yw bod merched a bechgyn yn cael eu gyrru ar hyd llwybrau bywyd 
gwahanol. 

Munud i feddwl

Meddyliwch am staff eich ysgol chi. Oes patrymau yn bodoli yn ôl rhywedd y staff?

• Faint o’r athrawon sydd yn ddynion a faint sydd yn ferched?
• Faint o’r tîm rheoli (e.e. y pennaeth, y dirprwy ayyb) sydd yn ddynion a faint sydd yn ferched?
• Pwy sy’n gweithio yn y ffreutur?
• Pwy sydd yn gwneud y gwaith glanhau? 

Beth mae eich atebion i’r uchod yn ei ddweud wrthym am rywedd o fewn y system addysg yng 
Nghymru heddiw?

Theori feirniadol hil (Critical race theory)

Mae theori feirniadol hil yn canolbwyntio ar ddylanwad hil a hiliaeth o 
fewn cymdeithas. Cynsail y ddamcaniaeth yw nad nodwedd fiolegol sy’n 
gysylltiedig â grŵp o unigolion penodol yw hil, ond categori sydd wedi’i lunio’n 
gymdeithasol ac sy’n cael ei ddefnyddio i orthrymu ac ecsbloetio unigolion o 
gefndiroedd ethnig lleiafrifol. 

Datblygwyd y persbectif hwn yng nghywaith Derrick Bell a Kimberle Crenshaw 
wrth iddynt amlinellu’r ffordd y mae hiliaeth wedi ei sefydlu, ac yn cael ei 
chynnal,  o fewn cymdeithas. Er bod y gwaith hwn yn dod o’r 80au yn America, 
mae theori feirniadol hil wedi dod yn destun trafod pwysig mewn nifer o 
feysydd gan gynnwys cymdeithaseg. Yn ganolog i’r ddamcaniaeth hon mae’r 
syniad nad rhywbeth ar lefel unigolyn yn unig yw hiliaeth, ond yn hytrach, 
rhywbeth sydd wedi cael ei fewnosod o fewn strwythurau cymdeithas.

Yn ôl Bonilla-Silva (2016: 74) mae hiliaeth yn fwy na rhagfarn (prejudice) yn 
unig.  Noda Bonilla-Silva bod:

1. Hiliaeth wedi ei mewnosod o fewn strwythur cymdeithas (e.e. addysg, yr economi a’r  
system gyfreithiol)

2. Tra bod elfen seicolegol i hiliaeth, mae sail faterol (e.e. ariannol) i hiliaeth
3. Mae hiliaeth yn newid dros amser
4. Mae rhesymeg (rationality) i hiliaeth, wrth i actorion cymdeithasol gefnogi trefn hiliol   

cymdeithas gan eu bod yn credu bod hynny o fudd iddynt
5. Mae hiliaeth yn bodoli ar lefel agored, cudd a normadol o fewn cymdeithas
6. Nid adlais o’r gorffennol yw hiliaeth, mae iddi sylfaen o fewn y gymdeithas gyfoes

Mae gwynder (whiteness) yn gysyniad pwysig o fewn theori feirniadol hil. Mae gwynder yn aml 
yn golygu sut mae arferion a gwerthoedd cymdeithasol pobl wyn yn cael eu gweld fel y norm 
cymdeithasol mewn cymdeithasau ledled y byd.  Gallwn ystyried gwynder fel gweld y byd drwy 
lygaid pobl wyn yn unig heb ystyried arferion, hanes, traddodiadau a phrofiadau byw pobl o 
gefndiroedd lleiafrifoedd ethnig. 

Mae braint (privilege) yn gysyniad allweddol o fewn theori feirniadol hil hefyd. Fe noda Leek (2014) 
mai cyfres o ymarferion sy’n gweithredu er mwyn amddiffyn a chynnal braint yw gwynder. Yn 
benodol, braint pobl wyn (white privilege) sy’n  cael ei thrafod o fewn y ddamcaniaeth a sut mae 
braint pobl wyn yn lluniad cymdeithasol (social construct) o fewn y gymdeithas sydd yn aml yn 
ymyleiddio unigolion o gefndiroedd lleiafrifol ethnig (Lindner 2018).

Eisiau gwybodaeth mwy?

Darllenwch waith Savannah Jones (Prifysgol Caerdydd) fel rhan o Esboniadur 
Cymdeithaseg y CCC: Cliciwch yma am wybodaeth bellach.

O ystyried y system addysg, mae nifer yn dadlau bod hiliaeth wedi ei mewnosod o fewn systemau 
addysg ledled y byd. Mae’r ddamcaniaeth hon yn dadlau bod hiliaeth sefydliadol yn rhan o’r system 
addysg a bod hynny’n dylanwadu ar brofiadau plant a phobl ifanc yn yr ysgol, y gymuned ac mewn 
bywyd yn ehangach. 

Ymchwiliodd Gillborn (2005) i hil o fewn y system addysg yn Lloegr. Daeth i’r casgliad bod y system 
addysg yn cynnal hiliaeth yn y Deyrnas Unedig. Cred Gillborn nad hiliaeth amlwg yw’r ffurf fwyaf 
peryglus ar hiliaeth, ond yn hytrach breintiau pobl wyn o ddydd i ddydd sy’n arwain at oruchafiaeth 
pobl wyn o fewn cymdeithas. Yn ei astudiaeth, casglodd Gillborn fod polisïau ac ymarfer da o 
fewn ysgolion sydd i fod i wella profiad addysgol yn aml yn cael effeithiau negyddol ar fyfyrwyr o 
gefndiroedd lleiafrifoedd ethnig.

Mae theori feirniadol hil yn ddamcaniaeth ddadleuol ymysg rhai carfannau yn America gyda nifer o 
daleithiau yn mynd mor bell â phasio deddfwriaeth i atal dysgu’r ddamcaniaeth. Gellir dadlau bod 
hynny’n enghraifft ynddi ei hun o sut y gall system addysg gael ei defnyddio fel strwythur i gynnal 
hiliaeth o fewn cymdeithas. 

https://wici.porth.ac.uk/index.php/Categori:Gwyddorau_Cymdeithasol

Damcaniaeth Rhyngweithio

Mae damcaniaeth rhyngweithio yn canolbwyntio ar ymdriniaeth ficro (bach) o’r gymdeithas 
a  rhyngweithiadau rhwng unigolion sy’n hawlio sylw ysgolheigion y persbectif hwn. Mae’r 
ddamcaniaeth hon yn ffocysu ar ryngweithio cymdeithasol yn yr ystafell ddosbarth ac mae’r 
persbectif hefyd yn trafod cymdeithasoli a rhywedd a disgwyliadau athrawon o berfformiad 
myfyrwyr. 

Mae’r persbectif hwn yn trafod y ddamcaniaeth labelu a’r ffordd y mae athrawon 
yn labelu disgyblion o gefndiroedd gwahanol o fewn y system addysg. Er 
enghraifft, gall athrawon labelu disgybl fel plentyn da neu blentyn drwg, plentyn 
sy’n alluog neu blentyn llai galluog. Mae’r labelau hyn yn cael effaith ar y ffordd y 
mae athrawon yn trin y disgyblion yn y dosbarth, a hefyd sut mae plant eraill yn 
trin ei gilydd o fewn yr ysgol a thu hwnt. 

Cred Howard Becker (1952) fod athrawon yn labelu plant dosbarth canol fel 
disgyblion da, tra bod plant o’r dosbarth gweithiol yn aml yn cael eu labelu mewn 
ffordd negyddol. Roedd Becker yn credu nad oedd hyn yn seiliedig ar ymddygiad 
disgyblion unigol, ond yn hytrach, ar duedd (bias) athrawon tuag at blant o 
ddosbarthiadau cymdeithasol penodol. Un canlyniad i hyn, meddai Becker, oedd 
bod athrawon yn tueddu i dreulio mwy o amser yn helpu plant dosbarth canol na 
phlant dosbarth gweithiol yn yr ysgol. Effaith hyn yn y pen draw oedd bod plant o 
gefndiroedd gwahanol yn cael canlyniadau gwahanol o fewn y system addysg. 

Yn gysylltiedig â damcaniaeth 
labelu mae’r syniad o 
broffwydoliaeth hunangyflawnol 
(self-fulfilling prophecy), 
cysyniad a fathwyd gan Merton 
yn 1948 i ddisgrifio diffiniad 
ffug o sefyllfa sy’n sbarduno 
ymddygiad newydd sydd yn ei 
dro’n golygu bod yr ymddygiad 
newydd yn dod yn wir. Yn achos 
addysg, mae labelu dysgwyr fel 
‘llwyddiant’ neu ‘fethiant’ yn 
gallu effeithio ar eu perfformiad 
addysgol mewn modd 
cadarnhaol neu negyddol. 

Mae astudiaeth glasurol Rosenthal a Jacobson (1968) yn ymdrin â’r broffwydoliaeth 
hunangyflawnol mewn ysgol yng Nghaliffornia. Dewiswyd sampl o ddisgyblion ar hap a dywedwyd 
wrth yr athrawon bod y disgyblion yma’n ddisglair ac yn siwr o ddatblygu a llwyddo’n academaidd. 
Ar ôl profi’r disgyblion ar ddechrau’r arbrawf ac ar ddiwedd y flwyddyn gyntaf gwelwyd bod y grŵp 
yma wedi gwneud gwell cynnydd na’r disgyblion eraill a nodwyd bod yr athrawon yn credu eu 
bod wedi gwneud cynnydd uwch wrth ddarllen hefyd. Dyma dystiolaeth sy’n cefnogi’r cysyniad o 
broffwydoliaeth hunangyflawnol gan fod yr athrawon wedi trosglwyddo eu disgwyliadau uwch i’r 
disgyblion o fewn y grŵp hwn er mwyn iddynt lwyddo.

Proffwydoliaeth hunangyflawnol (Self-fullfilling Prophecy)

Ydych chi’n credu bod labelu disgyblion yn effeithio ar eu cyrhaeddiad addysgol (educational 
attainment)? 

Beth yw eich profiadau chi o’r broffwydoliaeth hunangyflawnol o fewn eich ysgol?

Theori’r Dde Newydd (the New Right theory)

Mae ysgolheigion damcaniaeth y dde newydd yn credu nad yw’r wladwriaeth yn gallu diwallu 
anghenion unigolion o fewn y gymdeithas. Maent o’r farn fod angen diwallu anghenion unigolion 
drwy’r farchnad rydd lle mae busnesau’r sector breifat yn cystadlu â’i gilydd er mwyn cynnig y 
gwasanaeth gorau a mwyaf cystadleuol i gwsmeriaid. Mae unigolion sy’n arddel persbectif y dde 
newydd yn credu bod twf economaidd yn bwysig ac mai’r ffordd o gyflawni hynny yw cynnig y 
rhyddid sydd ei angen ar unigolion er mwyn cystadlu yn erbyn ei gilydd. Mae’r persbectif hefyd yn 
gysylltiedig â llywodraethau Ceidwadol 1979-1997 a 2010 hyd heddiw (yn Lloegr).

Mae’n wir dweud bod y dde newydd wedi 
creu ‘marchnad addysg’ lle mae ysgolion 
yn cael eu rhedeg fel busnesau bach sy’n 
cystadlu â’i gilydd er mwyn denu disgyblion. 
Hefyd gwnaeth y dde newydd ddatblygu’r 
cysyniad o roi dewis i rieni  lle roeddent 
am anfon eu plant yn hytrach na chael eu 
cyfyngu i’w dalgylch. Yn dilyn rhoi’r dewis i 
rieni daeth y tablau cynghrair (sydd yn dal 
i fodoli yn Lloegr), tablau sydd yn rhestru 
ysgolion yn ôl eu llwyddiant ac felly yn creu 
cystadleuaeth rhwng ysgolion ardal benodol.

Cred y sawl sy’n dilyn persbectif y dde newydd y dylai ysgol baratoi unigolion i’r byd gwaith ac y 
dylai addysg gefnogi tyfiant economaidd. Roedd y dde newydd hefyd yn gyfrifol (o dan arweiniad 
Margaret Thatcher) am ddatblygiad y Cwricwlwm Cenedlaethol, fframwaith sy’n sicrhau bod yr holl 
ysgolion yn dilyn yr un meysydd a daeth hynny i rym o fewn y Ddeddf Diwygio Addysg (1988).
Mae sawl agwedd ar bolisïau’r dde newydd yn ymdebygu i egwyddorion neoryddfrydiaeth 
(neoliberalism). Damcaniaeth economaidd yw neoryddfrydiaeth sydd o blaid cyfalafiaeth ac yn 
credu’n gryf yn y syniad o’r farchnad rydd a rhyddid unigolion i wneud eu dewisiadau eu hunain o 
fewn y gymdeithas heb ymyrraeth lawn y wladwriaeth.

Yn ôl Saunders (1990) mae addysg yn hollbwysig er mwyn i’r gymdeithas weithredu’n effeithiol. Mae 
addysg yn bodoli er mwyn dyrannu unigolion i safleoedd gwahanol mewn bywyd. Noda Saunders 
bod gwobrwyo unigolion yn wahanol i’w gilydd yn eu hannog i weithio’n galed. Cred Saunders (fel 
y swyddogaethwyr) bod addysg yn system feritocrataidd lle mae gan bawb yr un hawl i lwyddo. Fe 
noda Saunders bod creu system addysg lle mae unigolion yn cystadlu yn erbyn ei gilydd yn iach ac 
mae’n eu sbarduno i geisio cyflawni mwy yn eu bywydau. Mae damcaniaeth ddadleuol Saunders 
yn gwahaniaethu rhwng unigolion o ddosbarthiadau cymdeithasol gwahanol ac yn nodi bod 
disgyblion o’r dosbarth canol yn fwy tebygol o gael swyddi gwell am eu bod wedi etifeddu’r gallu i 
weithio’n galed.

Charles Murray

Yn ôl  ymchwil dadleuol Charles Murray 
(1996) mae aelodau o’r tanddosbarth 
(underclass) yn tanseilio cyrhaeddiad 
addysgol eu plant drwy adael iddynt 
dangyflawni yn yr ysgol. Cred Murray bod 
aelodau’r tanddosbarth yn barod i fyw ar 
fudd-daliadau yn lle llwyddo mewn addysg 
a’r byd gwaith. Mae syniadau Murray wedi 
bod yn ddylanwadol, yn enwedig ymhlith 
gwleidyddion asgell dde, ac maen nhw’n 
cael eu defnyddio fel tystiolaeth fod angen 
lleihau maint y wladwriaeth les (welfare 
state) gan ei bod yn creu unigolion nad 
ydynt yn edrych ar ôl eu hunain. 

Damcaniaeth ôl-foderniaeth 
(postmodernism)

Mae damcaniaeth ôl-foderniaeth yn cydnabod y newidiadau mawr sydd wedi digwydd i 
gymdeithas. Cred ôl-fodernwyr fod y gymdeithas ‘fodern’ wedi dod i ben, a’n bod ni bellach yn byw 
yn y gymdeithas ‘ôl-fodern’. Dyma gyfnod ble mae amrywiaeth yn ganolog i brofiad o fyw o fewn 
cymdeithas, amrywiaeth o ran hil, diwylliant, a hefyd cyfleoedd a phenderfyniadau. O ganlyniad 
mae elfennau o ddewis a newid yn ganolog i’r gymdeithas ôl-fodern wrth i’r unigolyn geisio 
dygymod â newidiadau cymdeithasol mewn byd sy’n amrywiol iawn ac yn newid yn sydyn. 
Cred yr ôl-fodernwyr mai swyddogaeth y system addysg yw paratoi gweithwyr i ennill y sgiliau i 
ddygymod â’r newidiadau hyn o fewn y gymdeithas a’r gweithle. Yn hytrach na bod gan unigolion 
swyddi am fywyd, credant bellach bod yn rhaid i weithwyr newid gyrfa yn llawer mwy aml nag 
yn y gorffennol. Dyma felly fyd ansicr ble mae newid ac amrywiaeth yn ganolog. Rhaid i’r system 
addysg felly gynhyrchu unigolion sydd â nifer o sgiliau ac a all ailhyfforddi a newid gyrfaoedd yn 
rhwydd. Mae ôl-fodernwyr yn cyfeirio at y cynnydd mewn dewis o fewn ysgolion, a rhwng ysgolion 
gwahanol, a’r modd y mae’r gyfundrefn addysg erbyn hyn yn ffurfio marchnad (market) ble mae’r 
ysgolion yn fusnesau a’r rhieni yn ddefnyddwyr (consumers). O ganlyniad mae ôl-fodernwyr yn 
credu bod y system addysg yn mynd drwy broses o farchnadoli (marketisation).

Pierre Bourdieu

Mae gwaith Bourdieu wedi bod yn hynod ddylanwadol ym maes addysg. Cred Bourdieu fod rhieni 
dosbarth canol a dosbarth uwch yn defnyddio eu gwybodaeth am y system addysg (e.e. pa ysgolion 
yw’r rhai gorau) er mwyn dewis yr ysgolion gorau i’w plant. Mae rhieni dosbarth canol hefyd yn 
paratoi eu plant ar gyfer llwyddo o fewn y system addysg drwy ddysgu iddynt siarad mewn ffordd 
benodol, bod â chwaeth (taste) penodol, a rhoi profiadau iddynt a fyddai’n fanteisiol iddynt o fewn 
y system addysg. 



25
A D D Y S G

Datblygodd Bourdieu y syniad fod gan unigolion (gan 
gynnwys rhieni a phlant) wahanol fathau o gyfalaf 
(capital), a’u bod yn gallu defnyddio’r cyfalaf hwn i’w 
helpu i lwyddo o fewn y system addysg. Nid cyfalaf 
economaidd (neu ariannol) yn unig sy’n bodoli, medd 
Bourdieu, ond cyfalaf diwylliannol, cymdeithasol a 
symbolaidd.

• Cyfalaf diwylliannol – y ffordd mae plant yn siarad a 
gwybodaeth plant am ddiwylliant

• Cyfalaf cymdeithasol - rhwydweithiau cymdeithasol 
y plant a’r rhieni

• Cyfalaf symbolaidd – statws uchel unigolion a 
theuluoedd o fewn cymdeithas a’r pŵer dros eraill 
sydd yn dod o hynny

Canlyniad hyn yw bod y plant yn derbyn cymwysterau da o ysgolion a phrifysgolion da, ac o 
ganlyniad yn gadael y system addysg ac yn derbyn y swyddi gorau o fewn cymdeithas. O ganlyniad, 
cred Bourdieu bod y system addysg yn ail-greu haeniad cymdeithasol ble mae’r cyfoethog yn aros 
yn gyfoethog, a’r tlawd yn aros yn dlawd.

Gweler y fideo yma i ddarganfod mwy. 

https://www.youtube.com/watch?v=5M98DUr-G6Y&t=843s

Addysg a pholisi 
cymdeithasol 
yng Nghymru 

Addysg a pholisi 
cymdeithasol yng 
Nghymru
Mae addysg yn faes pwysig mewn polisi cymdeithasol 
yng Nghymru. Mae’n faes sy’n adlewyrchu newidiadau 
cymdeithasol, economaidd a gwleidyddol cyson o fewn 
y gymdeithas. Gellid dadlau bod addysg yn fater craidd i 
llunwyr polisi (policy makers) ac mae’n faes sy’n cwmpasu 
nifer o elfennau amrywiol.  Mae addysg fel maes polisi yn 
gallu ymwneud â dulliau addysgu amrywiol ac anghenion 
addysgol disgyblion, maint dosbarthiadau a chyfrwng 
iaith addysgu. Yn ogystal, mae addysg yn cwmpasu nifer 
o feysydd sy’n ceisio mynd i’r afael ag anghydraddoldeb 
cymdeithasol ymhlith disgyblion a myfyrwyr yn seiliedig ar 
rywedd, ethnigrwydd,  dosbarth cymdeithasol a hunaniaeth 
rywiol. 

Mae’r system addysg yng Nghymru yn cynnwys darpariaeth 
addysg amrywiol sy’n cynnwys darparu addysg yn y 
cyfnodau meithrin, cynradd, uwchradd, addysg bellach 
ac addysg uwch. Mae’r ddarpariaeth swyddogol fel arfer 
yn ymestyn o dair oed hyd at 18 oed. Mae addysg uwch yn 
dilyn y cyfnod yma lle mae’n bosib i fyfyrwyr astudio gradd 
mewn amrywiol bynciau. Mae modd astudio cyrsiau addysg 
bellach ac addysg uwch fel myfyriwr hŷn ac mae nifer yn 
dychwelyd i fyd addysg yn hwyrach yn eu bywydau.  

Mae addysg hefyd yn un o’r meysydd datganoledig yng Nghymru ac yn y ddau ddegawd ers 
datganoli mae polisïau addysgol yng Nghymru wedi dilyn trywydd ychydig yn wahanol i weddill 
gwledydd Prydain. Pwysleisiwyd hyn pan gyhoeddwyd y Cwricwlwm i Gymru 2022 a oedd yn 
grymuso ysgolion i ddatblygu eu cwricwlwm ei hun. Mae systemau addysg hefyd yn amrywio o 
wlad i wlad ac o fewn gwledydd penodol hefyd. Un ffordd o asesu llwyddiannau polisïau addysgol 
gwledydd yw trwy gymharu eu perfformiadau ar lefel ryngwladol, fel yn y Rhaglen Ryngwladol 
Asesu Myfyrwyr (PISA).

Rhaglen Ryngwladol Asesu Myfyrwyr (PISA) 

Oeddech chi’n gwybod bod ystadegau rhyngwladol yn cymharu cyrhaeddiad addysgol (educational 
attainment) disgyblion ysgolion ledled y byd? Mae’r Rhaglen Ryngwladol Asesu Myfyrwyr (PISA) 
yn adrodd ar feysydd darllen,  mathemateg a gwyddoniaeth. Yn PISA 2018, canolbwyntiwyd ar 
ddarllen. Yn 2018, cyflawnodd disgyblion yng Nghymru sgôr gymedrig o 483 mewn darllen. Roedd 
hyn yn ystadegol debyg i gyfartaledd yr OECD (487) am y tro cyntaf. Yn 2018 gwelwyd cynnydd 
yn y sgôr darllen gymedrig o 6 pwynt sgôr ers 2015, ond nid oedd y gwahaniaeth yn ystadegol 
arwyddocaol.

Am wybodaeth bellach, cliciwch i ddarllen yr adroddiad yma.

Addysg yng Nghymru

Mae’r system addysg yng Nghymru wedi profi cyfnodau amrywiol ar hyd ei hanes. Yn hanesyddol, 
gwelwn fod crefydd wedi chwarae rhan hollbwysig mewn cynnig addysg i drigolion Cymru cyn 
sefydlu system addysg ffurfiol  y wladwriaeth. Gwelwn fod cyfrwng iaith addysg yn nodwedd amlwg 
o’r system yng Nghymru gydag Adroddiad y Comisiynwyr yn 1847 yn sefydlu’r Saesneg yn brif 
iaith addysg yng Nghymru. Cymerodd gan mlynedd union i sicrhau lle teilwng i’r Gymraeg drwy 
sefydlu’r ysgol Gymraeg gyntaf dan nawdd awdurdod addysg lleol, sef Ysgol Dewi Sant yn 1947. 
Mae datblygiad addysg cyfrwng Cymraeg ac addysg ddwyieithog yn ddatblygiad unigryw sydd 
wedi gweddnewid y system addysg yng Nghymru a’i gwahanu o’r system yn Lloegr. Mae datganoli 
1997 ac agor Cynulliad Cenedlaethol Cymru yn 1999 hefyd wedi bod yn fan cychwyn i broses o lunio 
polisïau addysg unigryw i Gymru a chynllunio trywydd gwahanol i’r ddarpariaeth yn Lloegr. Roedd 
sefydlu’r Coleg Cymraeg Cenedlaethol yn 2011 hefyd yn gyfle i gynyddu darpariaeth addysg cyfrwng 
Cymraeg ym maes addysg uwch am y tro cyntaf gyda buddsoddiad helaeth wrth greu swyddi 
darlithio, cynnig ysgoloriaethau astudio drwy gyfrwng y Gymraeg a chynnig addysg Gymraeg mewn 
sawl pwnc amrywiol. Fel mae’r llinell amser yn dangos, mae addysg yn aml yn ymateb i newidiadau 
cymdeithasol amrywiol ac mae’r system addysg yng Nghymru wedi dilyn llwybr unigryw sy’n 
cynnwys datblygiadau arloesol gyda datblygiad pwysig i ddod cyn hir gyda dyfodiad cwricwlwm 
newydd Cymru.

https://www.llyw.cymru/sites/default/files/statistics-and-research/2019-12/cyflawniad-disgyblion-15-mlwydd-oed-rhaglen-ryngwladol-asesu-myfyrwyr-pisa-adroddiad-cenedlaethol-2018.pdf

LLINELL AMSER ADDYSG YNG NGHYMRU
1737 Ysgolion Cylchynol Gruffudd Jones, Llanddowror (crefydd yn darparu addysg anffurfiol)

1847 ‘Brad y Llyfrau Gleision’ Adroddiad Comisiynwyr i gyflwr Addysg yng Nghymru

1870 Deddf Addysg 1870 (Saesneg oedd iaith swyddogol y gyfundrefn addysg yng Nghymru)

1907 Penodi OM Edwards yn Brif Arolygydd Bwrdd Addysg dros Gymru (Cymraeg yn rhan hollbwysig o’r  
 cwricwlwm dysgu)

1927 Adroddiad Y Gymraeg mewn Addysg a Bywyd (pwysleisio’r berthynas rhwng addysg a’r famiaith)

1939 Ysgol y Lluest (Ysgol Gymraeg breifat a sefydlwyd gan yr Urdd yn Aberystwyth yn sgil 2il Ryfel Byd)

1944 Deddf Addysg (Deddf Butler) - addysg yn ôl dymuniadau rhieni (cymal 76)

1947 Ysgol Dewi Sant (Ysgol gynradd Gymraeg gyntaf dan nawdd Awdurdod Addysg Lleol )

1956 Ysgol Glan Clwyd (Ysgol uwchradd Gymraeg gyntaf dan nawdd Awdurdod Addysg Lleol )

1965 Ysgolion cyfun yng Nghymru a Lloegr (Ysgol Caergybi yn enghraifft gynnar, ysgolion gramadeg   
 ac ysgolion uwchradd modern cyn hynny)

1971 Mudiad Ysgolion Meithrin (Mudiad Meithrin)

1988 Deddf Diwygio Addysg (Cwricwlwm Cenedlaethol)

1997 Refferendwm Datganoli

1999 Cynulliad Cenedlaethol Cymru 

2010 Y Cyfnod Sylfaenol i ddisgyblion 3-7 oed yng Nghymru

2010 Strategaeth Addysg cyfrwng Cymraeg 

2011 Coleg Cymraeg Cenedlaethol 

2015  Adroddiad Donaldson - Dyfodol Llwyddiannus: yn edrych ar y cwricwlwm a threfniadau asesu   
 yng Nghymru

2017 Cymraeg 2050: Miliwn o Siaradwyr (addysg yw elfen greiddiol strategaeth iaith     
 Llywodraeth Cymru) 

2022 Ymlaen  – Cwricwlwm addysg newydd yng Nghymru

Gweler y fideo yma i ddarganfod mwy. 

https://www.youtube.com/watch?v=0AOPQF5WZlY

Addysg yng 
Nghymru: 
Ffactorau 
dylanwadol 

Addysg yng 
Nghymru: 
Ffactorau 
dylanwadol
Mae yna nifer o ffactorau yn dylanwadu ar y gyfundrefn addysg yng Nghymru. Mae ffactorau 
diwylliannol a materol yn ganolog i brofiadau unigolion o fewn y system addysg. Yn ogystal, mae 
ffactorau megis anghydraddoldeb, ethnigrwydd, rhywedd a hunaniaeth rywiol hefyd yn allweddol 
wrth ystyried cyrhaeddiad addysgol a phrofiadau ehangach disgyblion ysgol yng Nghymru.

Ffactorau Diwylliannol 

Mae ffactorau diwylliannol yn ystyriaeth bwysig yn y 
system addysg yng Nghymru. Mae cyfrwng iaith addysgu 
yn elfen unigryw o’r system addysg yng Nghymru sydd 
yn wahanol i’r ddarpariaeth sydd yn cael ei chynnig yn 
Lloegr. Mae’r iaith Gymraeg wedi bod yn rhan orfodol o 
gwricwlwm ysgolion Cymru ers Deddf Diwygio Addysg 
1988 lle rhoddwyd y cwricwlwm cenedlaethol ar waith. 
Mae ysgolion yn dilyn modelau addysgu gwahanol 
yng Nghymru. Mae addysg yn cael ei chyflwyno drwy’r 
Gymraeg, Saesneg ac yn ddwyieithog sy’n adlewyrchu 
polisïau awdurdodau addysg lleol a’r amrywiaeth 
ieithyddol sydd yng Nghymru.

Yn sicr, elfen unigryw i Gymru o fewn y system addysg yw’r gyfundrefn addysg cyfrwng Cymraeg 
a dwyieithog sydd wedi bodoli mewn amrywiol ffyrdd ers y 1940au. Hanes hir o brotestio ac 
ymgyrchu sydd wrth wraidd sefydlu ysgolion cyfrwng Cymraeg a dwyieithog ledled Cymru a 
brwdfrydedd ac angerdd rhieni oedd yn aml yn cyfrannu at ddewisiadau addysg i’w plant. 

Erbyn heddiw, mae’r system addysg cyfrwng Cymraeg a dwyieithog yn hollbwysig i ffyniant yr iaith 
Gymraeg yng Nghymru ac yn amlwg mewn cymunedau ledled Cymru. Mae addysg cyfrwng Cymraeg 
ac addysg ddwyieithog yn creu siaradwyr Cymraeg newydd sy’n cynyddu’r niferoedd sy’n medru’r 
Gymraeg yng Nghymru. Mae addysg yn elfen greiddiol o strategaeth iaith Gymraeg Llywodraeth 
Cymru, Cymraeg 2050: miliwn o siaradwyr (Llywodraeth 2017) lle’r nod yw creu miliwn o siaradwyr 
Cymraeg erbyn 2050.

Eisiau gwybod mwy am strategaeth iaith Gymraeg Llywodraeth Cymru – Cymraeg 
2050: miliwn o siaradwyr? 

Cliciwch yma am wybodaeth bellach.

Ffactorau Materol 

Dengys ymchwil bod dosbarth cymdeithasol a chefndir sosio-economaidd yn effeithio ar 
gyrhaeddiad addysgol disgyblion ysgol yng Nghymru. Yn ôl StatsCymru (2019), roedd cyrhaeddiad 
addysgol plant yng Nghymru a oedd yn derbyn prydau ysgol am ddim yn is ym mhob grŵp oed na 
phlant nad oeddent yn derbyn prydau ysgol am ddim. Mae data Llywodraeth Prydain (2018) hefyd 
yn awgrymu bod hyn yn cael dylanwad ar lefelau cyflogadwyedd oedolion, gan nodi bod oedolion 
a oedd yn derbyn prydau ysgol am ddim  23% yn llai tebygol o fod mewn gwaith o gymharu â’u 
cyfoedion nad oeddent yn derbyn prydau ysgol am ddim. 

Yng Nghymru, dangosodd ymchwil gan y Joseph Rowntree 
Foundation (2018) bod cyrhaeddiad addysgol disgyblion cyfnod 
allweddol 2 (11 mlwydd oed) o gefndiroedd difreintiedig, 16% yn 
is na’r rhai hynny o gefndiroedd nad oeddent yn ddifreintiedig. 
Er hynny, adrodda’r ymchwil bod y bwlch wedi lleihau o 26% yn 
2004/2005. 

Yn ogystal, mae profi tlodi yn effeithio ar sawl agwedd ar brofiadau 
addysgol disgyblion. Mae ymchwil gan ap Gruffudd et al (2017) 
yn nodi’r berthynas rhwng cyrhaeddiad addysgol a thlodi mewn 
ardaloedd gwledig yng Nghymru. Dengys yr ymchwil bod ffactorau 
fel diwylliant budd-daliadau, uchelgais a rhieni sy’n gweithio oriau 
hir am dâl isel yn aml yn dylanwadu ar brofiadau a llwyddiannau 
disgyblion ysgol.

Eisiau darllen mwy?

Cyrhaeddiad a’r hawl i brydau am ddim: 2019 

Outcomes for pupils eligible for free school meals and identified with special educational needs (2018) 

Re-thinking Educational Attainment and Poverty (REAP) in Rural Wales (ap Gruffudd et al 2017)

https://llyw.cymru/sites/default/files/publications/2019-03/cymraeg-2050-strategaeth-y-gymraeg-v1-1.pdf
https://llyw.cymru/cyraeddiadau-ar-hawl-i-brydau-am-ddim-2019
https://assets.publishing.service.gov.uk/government/uploads/system/uploads/attachment_data/file/730977/FSM_and_SEND_outcomes-statistics.pdf
https://research.bangor.ac.uk/portal/files/21807216/ap_Gruffudd_G.S._et_al._2017_REAP_Rethinking_Educational_Attainment_and_Poverty_in_Rural_Wales_Final_Report.pdf 

Addysg ac Anghydraddoldeb yng Nghymru 

Mae’n bosibl mesur anghydraddoldeb cymdeithasol yn ôl faint o 
gyfoeth sydd gan unigolion.  Ond gall nifer o ffactorau cymhleth 
fod yn sail i anghydraddoldeb cymdeithasol (e.e ffactorau 
materol a diwylliannol). Mae anghydraddoldeb cymdeithasol 
yn gallu effeithio ar gyrhaeddiad addysgol unigolion ym maes 
addysg hefyd.

Mae tlodi yn effeithio ar gyrhaeddiad addysgol ac mae plant 
o deuluoedd incwm isel yn llai tebygol o adael yr ysgol gyda 
chymwysterau da. Mae hynny’n effeithio ar eu gallu i gael 
swydd dda fydd yn eu cynnal. Yn ôl JRF (2018) mae cyrhaeddiad 
addysgol disgyblion cyfnod allweddol 2 (11 mlwydd oed) o 
gefndiroedd difreintiedig 16% yn is na’r rhai hynny o gefndiroedd 
nad ydynt yn ddifreintiedig (bwlch wedi lleihau 26% yn 
2004/2005). Mae cyrhaeddiad addysgol wedi gwella’n gyffredinol 
yng Nghymru, gan gynnwys lleihad yn y bwlch cyrhaeddiad i’r 
sawl sy’n derbyn prydau ysgol am ddim (JRF 2018).

Eisiau gwybod mwy am anghydraddoldeb cymdeithasol yng Nghymru? Beth am 
ddarllen PAAC 4 Anghydraddoldeb Cymdeithasol?

Cliciwch yma am wybodaeth bellach. 

Cyfrifiad ysgolion blynyddol ar lefel disgyblion (CYBLD) (Pupil level annual school census 
(PLASC))

Oeddech chi’n gwybod bod gofyn i ysgolion yng Nghymru adrodd ar ganlyniadau amrywiol yn 
flynyddol o fewn y cyfrifiad hwn? Mae data fel disgyblion sy’n derbyn prydau ysgol am ddim ac iaith 
gyntaf disgyblion yn cael eu hadrodd.

Am wybodaeth bellach, dilynwch y ddolen yma i dudalen Llywodraeth Cymru sy’n 
trafod agweddau gwahanol o’r cyfrifiad.

https://www.porth.ac.uk/en/collection/paac-pecyn-adnoddau-amlgyfrwng-cymdeithaseg
https://www.llyw.cymru/cyfrifiad-ysgolion-blynyddol-ar-lefel-disgyblion-cybld

Ethnigrwydd ac addysg yng Nghymru

Mae cyrhaeddiad addysgol mewn ysgolion yn amrywio ar draws grwpiau 
ethnig yng Nghymru. (Llywodraeth Cymru, 2015 a; Lalani et al., 2014). Yn ôl yr 
ymchwil hwn, mae plant Sipsiwn a Theithwyr yn benodol, ynghyd â phlant Du 
Affricanaidd, yn dueddol o dangyflawni. Er hynny,  mae cyrhaeddiad addysgol 
plant o grwpiau Pacistanaidd a Bangladeshaidd bellach wedi codi i’r lefel 
gyfartalog yng Nghymru (Llywodraeth Cymru, 2014).

Am ddarllen ymhellach? 

Cewch fwy o wybodaeth yn yr adroddiad canlynol: Torri’r cysylltiadau rhwng tlodi 
ac ethnigrwydd yng Nghymru: Joseph Rowntree Foundation. Cliciwch yma am 
wybodaeth bellach. 

Yn ogystal, mae prinder athrawon a staff cefnogi o gefndiroedd ethnig lleiafrifol hefyd yn amlwg 
o fewn ysgolion Cymru o’i gymharu â’r boblogaeth gyffredinol (Cyngor y Gweithlu Addysg, 2020). 
O ran y cwricwlwm yng Nghymru, bu camau pendant tuag at adolygu’r cwricwlwm newydd yng 
Nghymru i adlewyrchu hanesion, diwylliannau a diddordebau holl gymunedau Cymru. 

Beth am ddarllen yr adroddiad yma gan y Ganolfan Polisi Cyhoeddus yng Nghymru 
sy’n trafod gwella cydraddoldeb hiliol ym maes addysg yng Nghymru?

Yn ôl adroddiad gan Lywodraeth Cymru (2018) mae hiliaeth hefyd yn broblem o fewn y system 
addysg yng Nghymru. Nodai’r adroddiad bod o leiaf hanner y bobl ifanc a gymerodd ran yn 
yr astudiaeth wedi profi neu weld hiliaeth yn yr ysgol. Yn ôl rhai o’r bobl a gymerodd ran yn yr 
astudiaeth roedd profi hiliaeth yn rhan arferol o’r diwrnod a bod hynny yn gallu cael dylanwad 
mawr arnynt. Noda’r bobl ifanc hefyd fod prinder addysg gwrth-hiliaeth yn eu hysgolion a bod 
angen gwneud mwy i addysgu plant o bob oed am hiliaeth.

Eisiau gwybod mwy? 

Darllenwch yr adroddiad llawn yma

https://www.jrf.org.uk/report/breaking-links-between-poverty-and-ethnicity-wales
https://www.wcpp.org.uk/wp-content/uploads/2021/04/Gwella-Cydraddoldeb-Hiliol-ym-maes-Addysg-Briff-Polisi-.pdf 
https://eyst.org.uk/assets/experiences-of-racism-and-race-in-schools-in-wales.pdf

Rhywedd a chyrhaeddiad addysgol yng Nghymru

Mae data diweddar gan Lywodraeth Cymru (2020) yn dangos 
bod merched Cymru yn perfformio’n gyson well na bechgyn 
mewn asesiadau pynciau STEM (gwyddoniaeth, technoleg, 
peirianneg a mathemateg) yng nghyfnod allweddol 2 a 3, sef 
ym mlynyddoedd olaf yr ysgol gynradd, a blynyddoedd cyntaf 
yr ysgol uwchradd. Mae merched hefyd yn tueddu i wneud yn 
well na bechgyn yn y pynciau STEM wrth astudio TGAU. 

Er bod mwy o ferched yn astudio TGAU mewn pynciau 
STEM erbyn hyn, mae’r patrwm ychydig yn wahanol ar gyfer 
Safon Uwch. Yn yr achos yma mae llai o ferched yn astudio 
Mathemateg, Ffiseg, Technoleg Gwybodaeth a Chyfrifiadureg 
a Dylunio a Thechnoleg. Hefyd mae canran uwch o fechgyn 
yn ennill graddau gorau yn y pynciau STEM, o’i gymharu â 
merched. Er y tueddiadau hyn, dros y blynyddoedd diwethaf,  
mae’r bwlch rhwng nifer y merched a bechgyn sydd yn mynd 
ymlaen i astudio pynciau STEM mewn addysg bellach ac 
addysg uwch wedi lleihau. 

Eisiau gwybod mwy? 
Darllenwch yr adroddiad llawn isod.

Prosiect Tystiolaeth Waelodlin ac Ymchwil ar gyfer Cydraddoldeb Rhywiol mewn STEM 

Mae’r Rhaglen Ryngwladol Asesu Myfyrwyr (PISA) yn arolwg o gyflawniad addysgol a drefnir gan y 
Sefydliad ar gyfer Cydweithredu a Datblygu Economaidd (OECD). Mae PISA yn asesu gwybodaeth 
a sgiliau disgyblion 15 oed. Asesir disgyblion ar dasgau yn ymwneud â darllen, mathemateg a 
gwyddoniaeth. Fel rhan o’r arolwg, cesglir ystadegau ar batrymau cyrhaeddiad a rhywedd yn 
benodol.

Gan ganolbwyntio ar ddarllen,  roedd gwahaniaeth arwyddocaol rhwng y sgoriau darllen cymedrig 
ar gyfer bechgyn (470) a merched (497) yng Nghymru, sef gwahaniaeth o 26 pwynt sgôr. 

Am wybodaeth bellach, beth am ddarllen yr adroddiad yn ei gyfanrwydd?

https://llyw.cymru/sites/default/files/publications/2020-11/prosiect-tystiolaeth-waelodlin-ac-ymchwil-ar-gyfer-cydraddoldeb-rhywiol-mewn-stem-adolygiad-o-ddata.pdf
https://llyw.cymru/sites/default/files/statistics-and-research/2019-12/cyflawniad-disgyblion-15-mlwydd-oed-rhaglen-ryngwladol-asesu-myfyrwyr-pisa-adroddiad-cenedlaethol-2018.pdf

Y Gymuned LHDTC+ ac Addysg yng Nghymru

Mae’r gymuned LHDTC+ (pobl Lesbiaidd, Hoyw, Deurywiol, 
Traws a Chwiar) yn elfen bwysig o gymunedau Cymru 
ac yn adlewyrchu amrywiaeth cymdeithasol y Gymru 
gyfoes. Er hynny, mae’n gymuned sydd yn parhau i brofi 
anghydraddoldeb o fewn y system addysg. Fel y soniwyd 
eisoes roedd Adran 28 o Ddeddf Llywodraeth Leol (1988) 
yn gwahardd hyrwyddo cyfunrywioldeb o fewn y system 
addysg yng Nghymru a Lloegr. Diddymwyd Adran 28 o’r 
ddeddf hon yng Nghymru yn 2003 a bellach hyrwyddir 
addysg gynhwysol a’r gallu i drafod perthnasu cyfunrywiol 
fel rhan o’r cwricwlwm.

Er bod deddfwriaeth sy’n hybu cyfartaledd yn ei lle (e.e. mae Deddf Cydraddoldeb 2010 yn ei 
gwneud yn anghyfreithlon gwahaniaethu yn erbyn unigolion ar sail eu cyfeiriadedd rhywiol),  mae 
yna dystiolaeth o wahaniaethu yn erbyn y gymuned LHDTC+ yn parhau o fewn y system addysg 
yn y Gymru gyfoes. Yn ôl ymchwil gan Stonewall Cymru (2017) roedd tystiolaeth o fwlio’n seiliedig 
ar drawsffobia a deuffobia o fewn ysgolion Cymru. Yn ôl yr ymchwil roedd  dros hanner pobl ifanc 
LHDTC+ (54%) yn cael eu bwlio am fod yn lesbiaidd, hoyw, deurywiol neu draws.

STONEWALL CYMRU
Addysg gynhwysol

Mae Stonewall Cymru yn fudiad sy’n ymgyrchu ac yn ymchwilio i greu system addysg fwy 
cynhwysol yng Nghymru lle mae dysgu am fywydau, teuluoedd a pherthnasau cyfunrywiol yn rhan 
o’r cwricwlwm. Mae Stonewall hefyd yn cynnig adnoddau, hyfforddiant a sesiynau ymgynghorol 
er mwyn cynnig cymorth i ysgolion i sicrhau bod yr addysg maent yn ei chynnig yn adlewyrchu 
bywydau eu disgyblion yn y Gymru gyfoes.

Eisiau gwybod mwy am ymchwil Stonewall Cymru ar addysg? 

Darllenwch adroddiad ysgolion gan Stonewall Cymru (2017)

Er mwyn ceisio mynd i’r afael â’r anghydraddoldeb mae’r gymuned LHDTC+ yn ei brofi yng 
Nghymru,  cyhoeddodd Llywodraeth Cymru Gynllun Gweithredu LHDTC+ (2021). O fewn y cynllun 
mae’n nodi’r angen i ddiogelu hawliau dynol i bawb a sicrhau fod unigolion sy’n perthyn i’r 
gymuned LHDTC+ yng Nghymru yn rhydd i fyw bywydau iach, hapus a diogel. Mae’n crybwyll bod 
angen cefnogi’r gymuned LHDTC+ ym mhob agwedd o’u bywydau gan gynnwys o fewn y system 
addysg er mwyn creu system addysg gynhwysol i bawb.

Eisiau gwybod mwy am gamau gweithredol ac ymarferol y cynllun, beth am ei 
ddarllen yn llawn gan ddilyn y ddolen isod?

Cynllun Gweithredu LHDTC+ Cymru

https://www.stonewallcymru.org.uk/cy/schoolreportcymru
https://www.llyw.cymru/cynllun-gweithredu-lhdtc

Crynodeb

Crynodeb
Mae’r system addysg yn strwythur hynod bwysig o fewn cymdeithas sy’n cael dylanwad mawr 
ar fywydau unigolion a grwpiau cymdeithasol. Mae addysg yn effeithio ar sut mae unigolion a 
grwpiau o bobl yn cael eu rhannu o fewn cymdeithas ar sail nodweddion personol fel dosbarth, 
ethnigrwydd, rhywedd a hunaniaeth rywiol. Mae damcaniaethau cymdeithasegol amrywiol yn 
trafod rôl a swyddogaeth addysg ac yn pwysleisio elfennau gwahanol y system addysg o fewn y 
gymdeithas. Tra bod cymdeithasegwyr o bersbectifau amrywiol yn anghytuno ar union bwrpas a 
dylanwad y system addysg, un peth sydd yn sicr yw bod y system addysg yn dylanwadu’n fawr ar 
brofiadau bywyd o fewn cymdeithas.

Mae’r llyfr yma wedi rhoi’r chwyddwydr ar Gymru gan drafod datblygiad unigryw’r system addysg 
Gymreig a Chymraeg. Dadleuwyd bod anghydraddoldeb yn broblem amlwg o fewn y system addysg 
yng Nghymru wrth i unigolion o gefndiroedd amrywiol dderbyn canlyniadau a phrofiadau addysgol 
tra gwahanol i’w gilydd. 

Mae addysg yn faes polisi pwysig yng Nghymru ac mae Llywodraeth Cymru wedi ymrwymo i geisio 
datrys yr anghydraddoldebau amrywiol sy’n effeithio ar y system. Fodd bynnag, a yw Llywodraeth 
Cymru ac asiantaethau eraill yn gwneud digon i fynd i’r afael â’r anawsterau mae disgyblion Cymru 
yn eu profi o fewn y system addysg ac yn eu bywydau ehangach?



Dr Cynog Prys a Dr Rhian Hodges
Ysgol Hanes, Y Gyfraith a Gwyddorau Cymdeithas 

Mae Prifysgol Bangor yn arloesi fel darparwr addysg uwch drwy gyfrwng y Gymraeg.

Maent yn cynnig amrywiaeth o raddau dwyieithog, gan gynnwys Gradd Cymdeithaseg gyda Pholisi 
Cymdeithasol sydd ar gael yn gyfan gwbl drwy’r Gymraeg:

www.bangor.ac.uk

https://www.bangor.ac.uk/cy

